
Аңдатпа: Ауылдық елді мекенде ондаған және жүздеген әртүрлі 

ғимараттар мен үймереттер орналасады. Олардың территорияда 

орналастырылуы бей-берекет, ретсіз, кездейсоқ болуы мүмкін емес. Капиталды 

құрылыс объектілерін орналастырудың жақсылап ойланып шешілген жүйесі 

қажет. Ауылдық елді мекен жүздеген жылдар бойы өмір сүреді. Және ол 

әрдайым адамға жағымды әсер беруі тиіс. Осыған байланысты ауылдық елді 

мекен композициясына және оның сәулеттік ансамблін жасауға баса назар 

аударылады. Ауылдық елді мекен территориясы функционалдық қолданысына 

қарай аймақтарға бөлінеді. Әдетте бұлар тұрғын және өндірістік аймақтар. 

Кілт сөзі: жайғастыру, елді мекен, функциональдылық, композиция, жер, 

абаттандыру, аймақтау. 

Ауылдық елді мекендерде әртүрлі объектілер орналастырылады – 

балабақшалар, мектептер, дүкендер, тұрғын үйлер, мал өсіру фермалары, 

қоймалар және т.б. Бұл ғимараттардың барлығы белгілі бір функционалдық 

қызмет атқарады-балаларды тәрбиелеу мен оқыту қызметі, сауда айналымын 

ұйымдастыру, жанұя өмірінің ыңғайлылығын қамтамасыз ету және т.б. Әртүрлі 

объектілер өзінің миссиясын орындау үшін белгілі бір кеңістік сипаттағы 

жағдайлар жасауды қажет етеді. Әрбір материалдық объекттің өзіндік 

ерекшеліктері бар және орналасу орнына сәйкесіншеталаптар қояды. 

Объекттерді кез – келген ретпен қалай болса солай орналастыруға болмайды. Ол 

үшін барлық материалдық объекттер топтастырылады: тұрғын үйлер тұрғын 

аймақтарға (кварталдарға, топтарға), өндірістік құрылыстар фермаларға, машина 

аулаларына және т.б. 

Бөлiп алынған құрылыстар тобы ауыл территориясындағы өзіндік орнына 

ие болуы тиіс. Бұл жерде мыналарды ескерген жөн: топтың функционалдық 

атқаратын қызметі; құрылыстық тобының табиғи факторлар жиынтығы 

бойынша орналастырылуына қоятын талаптары; ұйымдастыру-шаруашылық 

талаптар, өндірістік және тұрғын ғимараттар салынған территориялар 

арасындағы өзара технологиялық байланыстар; тұрғын және өндірістік 

құрылымдардың оны қоршаған ауылшаруашылық алқаптарымен және елді 

мекен ішіндегі ауылшаруашылық алқаптарымен байланысы; адамның өмір сүру 

жағдайларын жақсарту, ашық су қоймаларына, орман массивтеріне жақындау, 

тұрғын баспаналарды желдету мүмкіндігі және қар ұйытқулары мен су 

баслардың алдын-алу; әртүрлі өндірістік кешендердің орналастырылуына 

қойылатын ерекше талаптар; өндірістік кешендердің өзара байланысы. 

Негізгі құрылыс топтары мынадай: тұрғын құрылымдар, қоғамдық орталық, 

мал өсіру фермалары, қойма секторы, машина ауласы, басқалар. 

Орналастыру барысында тұрғын құрылыстарға ең жағымды ыңғайлы орын 

бөлінсе, қоғамдық орталықтардың басымдық орналасуына назар аударылады. 

Ауыл территориясын жалпы жайғастырудың ықтимал нұсқаларын 

қарастырайық. (сурет 1). 

Сур. 1 

 

Тұрғын құрылымдар мен мал өсіру фермаларының арасына санитарлық-

гигиеналық ажырату (кей жағдайда тіптен аймақ), қойма секторы, машина 

ауласы, және басқа да құрылыстар орналастырылады. Өте маңызды: мал 

фермаларына тән жағымсыз иіс тұрғын амаққа жетпеуі тиіс. 

Құрылыс топтарының принциптік орналасуы алуан түрлі болуы мүмкін. Ол 

жергілікті жер бедеріне, өзен-көлдердің, жолдардың бар болуына тәуелді болып 

табылады. 

Бірінші нұсқада тұрғын аймақ өндірістік аймақтан жоғары орналасқан, 

екінші нұсқада өзен ағысынан жоғары, үшінші нұсқада жер бедерімен созыла 

орналасқан, төртінші нұсқада тұрғындар шаруашылығының (жеке қосалқы 

шаруашылық) микрофермалары тұрғын аймақтан бөлініп келтірлген. 

Ауылды жоспарлауға эстетикалық талаптар, оның ішінде ауылдық елді 

мекен композициясының қалыптасуы айтарлықтай ықпал етеді. 

Ауылдық елді мекендерді жоспарлау барысындағы композиция. Сәулет 

әсемдік өнерінің бірі болып табылды. Әуен, сурет және басқа да өнер түрлері 

«композиция» түсінігімен байланысты. 

Композиция (composition – шығарма, байланыс, жалғастыру, үйлестіру) 

барлық өнер шығармаларына органикалық тән. Сәулетке қатысты қарайтын 

болсақ, композиция объекттің, сонымен қатар оны қоршаған ортасының 

(ландшафт, жол тораптары) функционалдық ерекшеліктерімен байланысты. 

Композиция компоненттерден тұрады. Ауылға қатысты қарайтын болсақ, 

бұлар ғимараттар мен үймереттер, көшелер мен саябақтар, көк желектер мен 

автобус аялдамалары және т.б. 

Ауылдық елді мекеннің сәулет-жоспарлық композициясы – бұл 

компоненттердің функционалдылығы және олардың әсемдігі мен көркемдік 

тартымдылығына қол жеткізілуіне жағдайлары жасалған жиынтығы болып 

табылады. 

Композиция жасау үшін көркемдеу құралдары мен заңдылықтары 

қолданылады. Көркемдік құралдарына мыналар жатады: бірегейлік пен өзара 

тәуелділік; ориентация; пропорциялар; симметрия және ассимметрия; ырғақ. 

Композицияның маңызды заңдылықтарының бірі бірегейлік болып 

табылады, композицияның тұтастығы мен аяқталғандығын бұзбай еш нәрсе 

қосуға да, алуға да болмайды. 

Композиция тұтастығы басты компоненттердің қосалқы компоненттерге 

қатысты иерархиясынан, өзара тәуелділігіне негізделеді. Бұл жағдай объект 

функционалдылығын да қамтамасыз етеді. Айталық, көшелер жүйесі құрамына 

бас көше, тұрғын көше мен өткелдерді қамтитын композицияны құрайды. 

Ориентация көзбен қабылдау қасиетімен байланысты, үлкен көлем мен әсем 

ансамбльдер тартымдылығы өзіне назар аударады. 

Симметрия компоненттердің оське немесе симметрия жазықтығына 

қатысты біркелкі орналастырылуын қарастырады. 

Объекттер ассиметриялы орналастырылған жағдайда симметрия осьтері 

болмайды. Олардың орнын көзбен теңестіру басады. 

Композиция құру барысында пропорциялар кеңінен қолданылады. Бұл 

ғимараттар мен қоғамдық алаңдар ұзындығы мен ені арасындағы қатынас. 

Ырғақ құбылыстардың қайталану жиілігін, олардың кезектесу заңдылығын 

сипаттайды. Мысалы, көшелердің ырғақты құрылысы. 

Сәулет ансамблі – композицияның бір бөлігі. Ауыл композициясы 

ансамбльдерден (қоғамдық орталық, тұрғын аудандар, саябақтар) құралады. 

Сәулет ансамблі – бұл бірегей композициялық тұтастықтықты құрайтын 

материалдық элементтер жиынтығы. 

Ауылдық елді мекен композициясына келесі тәсілдерді қолдана отырып қол 

жеткізуге болады: көше жүйелерінің бірегейлігін қалыптастыру; басты 

ансамбльдерді бөліп көрсету; үлкен мен кіші, биік пен аласа констрастын 

қалыптастыру; компоненттердің өзара бағыныштылығы; қоғамдық 

ғимараттарды қолдану; жер бедерін, көк желектерді және басқа да ландшафт 

ерекшеліктерін ескеру. 

Ауыл композициясы территорияны аймақтаумен тығыз байланысты. 

Ауылдық елді мекендерге қарқынды құрылыс жүргізу және оны пайдалану 

тәжірбиесінің артуы себепті адамдар тұрғын үйлерін мал ұстау фермаларынан, 

өндірістік мекемелерден, қойма орындарынан және т.б. ажырату қажеттілігі 

туындады. Осыған байланысты, ауылдық елді мекен территориясы аймақтарға 

бөлу, соңғысы секторлар мен құрылыстар топтарына бөліне басталды. Аймақтау 

негізіне алдымен функционалдық, сонымен қатар санитарлық-гигиеналық және 

басқа да сипаттағы талаптар алынады. 

Әдетте, ауылдық елді мекен территориясында екі аймақты ажыратып 

көрсетеді – селитебті (тұрғын) және өндірістік. Селитебті аймақта тұрғын үйлер, 

қоғамдық қолданыстағы мекемелер, көшелер мен алаңдар, жасыл желектер 

орналастырылады. Өндірістік аймақта мал өсіру фермалары, машина ауласы, 

құрылыс ауласы және тағы да басқа құрылыс топтары орналастырылады. 

Тұрғын және өндірістік аймақтан басқа, кей жағдайда салыстырмалы ірі 

елді мекендерде тағы да екі аймақ ажыратып қарастырылады – сыртқы көлік 

және коммуналдық-қойма. 

Сыртқы көлік аймағы мыналарды қамтиды: теміржол вокзалы, бекет, 

аэропорт, автобус бекеті. 

Коммуналдық-қойма аймағы ірі қоймалардан тұрады (элеватор), 

ауылшаруашылық өнімдерін өңдеу мекемелері (консервілеу зауыты) және 

коммуналдық объекттер (жылу электр станциясы, ЖЭО). Кей жағдайда тұрғын 

аймақ пен өндірістік аймақ арасына орналастырыған санитарлық-гигиеналық 

аймақ жеке қарастырылады. (сурет 2). 

Сур. 2 

 

Аймақтардың көпшілігі өз кезегінде микроаймақтарға, кешендерге, 

құрылыс топтарына, аймақшаларға бөлінеді. 

Селитебті аймақ территориясында құрылыстық аймақтау жасалынады. 

Құрылыстық амйақтау тұрғын аймақ бойынша жүргізіледі. Оның мақсаты – 

әртүрлі тұрғын үйлер жиынтығын сапалы экономикалық, экологиялық және 

эстетикалық шешімге келтіре отырып орналастыру. 

Құрылыстық аймақтау келесі көрсеткіштер бойынша жүзеге асырылады: 

құрылыс тұрғызу кезектілігі бойынша; құрылыс қабаттылығы бойынша; 

абаттандыру деңгейі бойынша; шаруашылық жүргізу сипаты бойынша; 

құрылыстың кеңістік даму мүмкіндігі бойынша. 

Әдетте тұрғын аймақты құрылыс тұрғызу кезектілігі бойынша бірінші және 

екінші кезектегі деп ажыратады. Бірінші кезек – тұрғын аудан 9 м2 немесе 

пайдалы алаң 13 м2 нормасына есептей отырып алады. Бұлар негізінен бьір 

қабатты қожалық типтес үйлер болып табылады. Екінші кезек тұрғын аудан 12 

м2 немесе пайдалы алаң 18 м2 (бірінші кезекті алып тастағанда) нормасына 

есептей отырып алады және үйлер екі қабатты етіп (екі деңгейде) жобаланады. 

Бас жоспарда алдымен бірінші кезек құрылыстары, соңынан екінші кезек 

құрылыстары орналастырылады. Егер бірінші кезек ең жақсы орындарға 

орналастырылса, соңынан тұрғызылатын екінші кезек құрылыстары ауыл 

шетінде қалады. 

Құрылыс кезектілігімен тұрғын үйлер қабатының саны және абаттандырылу 

деңгейі тығыз байланысты. Құрылыстық аймақтау шаруашылық жүргізу сипаты 

мен деңгейін ескере отырып жүргізілуі тиіс. Қожалық типтес тұрғын үй маңында 

әдетте қожалық маңы учаскесі, шаруашылық құрылыстар, сиыр, бұзау, шошқа 

және т.б. мал басы ұсталынады. Кейде бұл шаруашылық көлемі микроферма 

көлеміне пара-пар болады. Сонымен қатар, осы ауылдық мекенде шаруашылығы 

жоқ, мал ұстамайтын және мал қоралары маңында өмір сүргісі келмейтін 

тұрғындар да өмір сүруі мүмкін. 

Тұрғын аймақты құрылыстық аймақтаудың бірқатар мысалдарын 

қарастырып көрейік. (сурет 3). 

 

 

Сур. 3 

 

Суретте а) нұсқасында өте сәтсіз аймақтау мысалы көрсетілген. Төр қабатты 

тұрғын үйлер бір-бірінен өте алыс қашықтықта ауыл бұрыштарында 

орналастырылған. Бұл инженерлік коммуникациялардың ұзаруына, тұрғындар 

өмірінің жайсыздығына, эстетикалық тартымдылықтың нашарлауына алып 

келеді; б) нұсқасында барлық орталықты тұтастай бірінші кезек алған да, екінші 

кезек қашықтықта қалған. в) нұсқасында екінші кезекке орталық тұтастай 

қалдырылған, ал оны тұрғызу уақытының қашан келетіні белгісіз. Осыған 

байланысты ауыл орталығы бос қалған. Сонымен қатар екінші кезек екі жағынан 

сығылып қалған, оның ары қарай даму және кеңею мүмкіндігі шектеулі; 

г) нұсқасы бойынша бас көше бойымен екі қабатты үйлер тұрғызу жоспарланған, 

ал қоғамдық орталық сыртында екі-үш қабатты үйлер тұрғызу жоспарланған. 

Құрылыстық аймақтау нұсқалары алуан түрлі, жобалаушының міндеті 

осылардың ішінен ең тиімдісін және жақсысын табу. 

